
I1-pjaga tal-vjolenza domestika

Ghal hafna mill-familji taghna d-dar hija post ta’ mistrieh u ghozza fejn wiehed ihossu
mkennen mill-istorbju u l-perikli tal-hajja; imma ghal ohrajn l-esperjenza tad-dar taf tkun
holma kerha minhabba l-abbuz li jgarrbu fil-familja stess. In-nisa mizzewga huma l-akbar
kategorija li tbati minhabba din il-vjolenza domestika; imma maghhom hemm ukoll l-ulied,
u f’'sens wiesa’ nistghu ninkludu wkoll lill-anzjani u lill-persuni vulnerabbli, bhalma huma 1-
morda jew persuni b’dizabbilta.

Il-vjolenza fid-dar tista’ tkun ta’ ghamliet diversi: fizika, sesswali, psikologika, verbali,
emozzjonali, finanzjarja, kif ukoll morali u spiritwali. Hafna drabi l-aggressur juza l-vjolenza
biex minghalih juri kemm huwa b’sahhtu u jikseb hakma fuq il-vittma. Biex jiehu dak li jrid,
l-aggressur jaghmel minn kollox biex igib taht idejh lill-vittma u ghalhekk jghajjat, jumilja,
jghajjar, jhedded, ibaxxi, isawwat, ibezza’, ixewwex, jigdeb, u 1-bqija. Fi kliem iehor, jipprova
jnezza’ mid-dinjita umana taghha lill-persuna li suppost ikun ihobb.

Jekk il-vittma ghandha tinghata I-ghajnuna biex tohrog minn din ix-xorta ta’ jasar, dagstant
iehor l-aggressuri ghandhom bzonn tal-ghajnuna, ghax kliem u atteggjamenti abbuzivi jikxfu
li ghandhom problema serja fil-personalita taghhom.

Il-fatt li ma tantx nisimghu b’in¢identi bhal dawn ma jfissirx li fostna ma hawnx min huwa
kkalzrat f'daru stess. Fil-fatt, il-vjolenza fid-djar qisha epidemija siekta li qieghda tmarrad
fizikament u mentalment lill-vittmi, therri 1-ghaqda fil-familja u tifrex aktar vjolenza fis-
socjeta.

Il-familja fejn il-prezenza tar-ragel hija kollha dnewwa tiftaqar fir-relazzjonijiet ta’ bejn il-
membri, u ghalhekk it-tifsira taz-zwieg tigi fix-xejn, kemm fuq livell uman u kemm, fil-kaz
tal-Insara, fuq livell ta’ sagrament. L-imgiba mqganqla tal-missier fil-familja tharbat il-
missjoni tal-familja, kemm bhala dik li teduka lit-tfal, u kemm bhala dik li tittrasmetti 1-fidi
fGest Kristu lill-membri tal-istess familja. Issir hsara enormi lill-ulied meta jaraw jew
jisimghu din l-imgiba vjolenti bejn il-genituri. Anki jekk ma jkunux imsawta direttament,
meta jkunu xhieda ta’ dan it-trattament xejn uman bejn il-genituri taghhom, l-ulied ikunu
ged jigu msawta indirettament. Jitqarraq dak il-genitur li jahseb li I-ulied ma jintebhux li fil-
familja hemm il-vjolenza. Inhoss ghal dawk it-tfal li fis-satra ta’ kamarthom jibku wahidhom
ghax jisimghu bil-vjolenza bejn il-genituri taghhom.

B’xorti hazina, il-kultura taghna ghadha tostor dan l-abbuz. Mhux minnu li meta mara
tiddenunzja lil zewgha, hi tkun ged tittradixxi 1-imhabba jew tkun qed tikser xi weghda taz-
zwieg. Lanqas mhuwa korrett min jirraguna li I-mara ghandha tissaporti l-abbuz fid-dar biex
ma tkunx kawza ta’ tifrik tal-familja. Anzi, il-vjolenza domestika tista’ tkun raguni biex zwieg
ikun iddikjarat null kemm fil-Qrati Civili u kemm fit-Tribunali tal-Knisja.



Ikun tassew ged jabbuza mit-twemmin Nisrani min jipprova juza 1-Bibbja biex jiggustifika
din il-vjolenza, bhal fil-kaz ta’ min jirreferi ghal dak li jikteb San Pawl fl-Ittra lill-Efesin:
“Intom in-nisa oqoghdu ghal zwiegkom bhallikieku ghall-Mulej, ghax ir-ragel huwa ras il-
mara” (5:22). Hawnhekk San Pawl bl-ebda mod ma qieghed jghid li r-ragel huwa dominanti
fuq il-mara; ghall-kuntrarju, 1-Appostlu jezorta lill-irgiel mizzewga biex ihobbu lil marthom
bhalma Kristu jhobb lill-Knisja.

Min-naha l-ohra, tizbalja wkoll dik il-vittma li tahseb li, jekk tipprova tohrog minn din il-
gaghda, hija tkun ged tonqos spiritwalment, jew aghar minn hekk tahseb li dec¢izjoni bhal din
iggorr maghha xi htija morali.

Il-vjolenza domestika ddiskutejnieha wkoll waqt is-Sinodu tal-Isqfijiet dwar il-Familja. Il-
Papa Frangisku jfisser tajjeb il-hsieb tas-Sinodu, meta jghid li “l-vjolenza tal-misthija li xi
drabi tintuza fuq in-nisa, il-vjolenza fil-familja u xejriet ohra ta’ jasar mhux vera huma wirja
tas-sahha maskili, imma ta’ gifa. Il-vjolenza verbali, fizika u sesswali kontra n-nisa f’xi koppji
mizzewga tmur kontra l-istess natura tal-ghaqda taz-zwieg” (Amoris laetitia, 54). Kontra min
jghid 1li hafna problemi ta’ zmienna nibtu minhabba fl-emancipazzjoni tal-mara, il-Papa
Frangisku mhux biss jghid li dan l-argument mhux validu, imma jsejjah dan ir-ragunament
“ghamla ta’ maskilizmu” (Amoris leetitia, 54).

Quddiem din il-qaghda tassew kerha, naghmel stedina lill-vittmi tal-vjolenza domestika,
partikularment lin-nisa mahqura f'darhom stess, biex iqumu fuq sagajhom u jsibu l-kuragg u
johorgu minn taht l-gharqub ta’ min ged jirfes id-dinjita u d-drittijiet taghhom. Ma hemm
xejn li jiggustifika l-vjolenza domestika. Il-vjolenti qatt ma ghandu ragun. Il-vjolenza
domestika hija dnub u reat kriminali.

Naghmel appell ukoll lis-sacerdoti, lil-laj¢i impenjati fil-pastorali u lill-edukaturi biex jghinu
halli tkompli tinholoq kuxjenza kontra din ix-xorta ta’ mohqrija fil-familji taghna, billi
jitkellmu mal-kategoriji kollha dwar dan is-suggett fl-omeliji u fil-lagghat ta’ formazzjoni.
Aktar ma jkun hemm gharfien dwar din il-pjaga familjari u so¢jali, aktar hemm probabbilta
li jitkisser ic¢-c¢iklu tal-vjolenza li jghaddi minn generazzjoni ghal ohra. Inheggighom ukoll
biex meta jiltaqgghu kemm ma’ dawn il-vittmi u kemm mal-aggressuri, jisimghuhom b’hafna
sabar u mhabba, u jirreferuhom lil persuni mharrga fil-counselling u l-psikoterapija biex
ikunu jistghu jghinuhom fil-process tal-fejqan.

Meta llum is-so¢jeta gieghda tfakkar il-Jum Internazzjonali kontra 1-Vjolenza Domestika fuq
in-Nisa, nistieden lill-komunita Nisranija biex, imsahha bit-talb u misjuqa mit-taghlim ta’
Gesu Kristu, tinghaqad mal-imsiehba socjali f'din il-kawza biex tigi meghluba din it-tebgha
socjali. Hekk, mhux biss jigi evitat hafna wgigh fiziku u tal-qalb, imma l-familja terga’ tikseb
in-natura taghha ta’ bejta tal-imhabba.

